
Woord veurof

In 2022 vierde het Huus van de Taol zien 15° verjaordag. Het begun van het jaor
was deur de restricties vanwege COVID-19 nog wat wiebelig, maor het is
gelukkig een jaor worden waorin veul activiteiten weer deurgang vinden
kunden. Het veurlezen op de schoelen was der nog niet iene van, maor zo
zachiesan kunden wij aal meer activiteiten organiseren en uutvoeren. Ok
kunden wij eindelijk an de gang met oes Strategisch Beleidsplan 2023-2026,
zodaw samen met oeze stakeholders de blik op de toekomst richten kunden.

Oeze vrijwilligers muchten weer op pad en dat hebt ze ok daon met allerhaande
mooie activiteiten. Oeze vrijwilligers in Assen hebt z6lfs een half jaor lang heur
eigen Praothuus in Warenhuus Vanderveen had, waor ze een bult activiteiten
organiseerd hebt. Ok hebt ze der weer veur zorgd dat alle Wiesneuzen (oplage
30.000 stuks) weer op de schoelen terechtkommen bint (al much der spietig
genog nog niet veurlezen worden). Toch is de continuiteit van het
vrijwilligersbestand wal een z6rg, umdaw oes dervan bewust bint dat dizze groep
al flink groter west hef en dat er nog aal sprake is van een terugloop (verstarkt in
de tied van COVID-19).

Het was mooi um te marken dat ok vanuut de overheid aal meer interesse is veur
de streektaol; zo hew neie burgemister Inge Nieuwenhuizen een broescursus
Dreents geven, net as het hiele Dreentse Parlement. Ok hew veur de gemiente
Midden-Drenthe de samenvatting van heur umgevingsvisie umtaold naor ‘Kiek
op de umgeving’.

Oeze uutgeverij hef maor liefst 11 boeken uutbracht, wij bint weer meer op pad
west veur lezingen, hebt een Lds Huus organiseerd um oeze verjaordag te vieren
en hebt dankzij supermarktketen LIDL in 2022 de landelijke radio en tillevisie
weer haald. En schriever Roelof Keen weur met zien Dréentse kookboek in april
2022 de winnaar van de Streektaolpries 2021 van het Dagblad van het Noorden.

In 2022 bint er spietig genog twie Streektaolambassadeurs met stopt, maor dizze
vacatures kunden wij gelukkig al hiel rap weer opvullen.

Behalve het project Wiesneus hew in 2022 met de aandere streektaolorganisaties
ok beurtbalkies in de streektaol op de kassabaand legd deur het hiele gebied en
is der warkt an een veurstel veur een deurlopende leerlijn Nedersaksisch veur het
basisunderwies.

Waor meugelijk hef het Huus van de Taol weer zocht naor samenwarking met
aandere partijen en die gelukkig hiel vaak ok vunden. Zo waren der in 2022
samenwarkingen met u.a. NHL Stenden, RTV Drenthe, Dagblad van het Noorden,

het Drents Archief, Biblionet Drenthe, Centrum Seksuele Gezondheid Noord-
Nederland, de aandere streektaolorganisaties en Radio Assen. Maor ok met K&C,
Drents Landschap, ToReCo, de Historische Vereniging Drenthe en het
Hunebedcentrum.

2022 is evenwal gien jaor um allent maor positief op weerum te kieken; deur de
oorlog in Oekraiene, de stiegende energiepriezen en daordeur ok alle aandere
kosten die umhoog gungen was het een hiele uutdaging um alles binnen de
lijnties te holden.

Het wark daw in 2022 uutvoerd hebt, is beschreven op basis van het Programma
van Eisen 2022 van de Previncie Drenthe en hef dezolfde opbouw as die van
veurgaonde jaoren, waorbij ok het warkplan 2022 as uutgangspunt nummen is.

Dit jaorverslag is opsteld under redactie van Renate Snoeijing. Alle personeels-
leden hebt heur inbreng had en die waor meugelijk in heur eigen variant van het
Dreents opschreven.

Renate Snoeijing
Directeur

1. Over het Huus van de Taol

Huus van de Taol is de streektaolorganisatie die zuch inzet um het Dréents te
promoten. Ok wiw geern een bindend element weden (én blieven) in
samenwarkings in Drenthe en in het het Nedersaksische gebied, wanneer het
giet um taol en cultuur.

In opdracht van de previncie zet wij oes in um de Dreentse streektaol as
toegevoegde weerde, taolschat en arfgoed een plek in de Dreentse samenleving
te geven. Wij streeft der naor um dizze plek in de kommende jaoren nog
belangrieker te laoten worden as dat e nou al is.

Oes beleid en oeze warkzaamheden bint een ofgeleide van het Programma van
Eisen dat de Previncie opsteld hef. Dizze eisen bint op het neie provinciale
cultuurbeleid baseerd, zoas dat in de cultuurnota Cultuur om te delen veur de
jaoren 2021-2024 stiet.

In dat cultuurbeleid stiet het volgende: ‘Terugkijkend naar de vorige
beleidsperiode zijn wij positief over de bereikte resultaten. Daarom zetten wij
ons cultuurbeleid in grote lijnen voort, waarbij is ingezet op het omzetten van
tijdelijke naar structurele middelen. Daarbij brengen wij wel twee nieuwe
accenten aan.’Die neie accenten bint ‘een brede bereikbaarheid’ en
‘samenwerking’.

Oeze warkzaamheden bint under te verdielen in een vieftal warkvelden:

e Taolpremotie

e Schrieverij

e Meziek

e Underwies

e Wetenschap
Het is niet aans as vanzolfsprekend daw hierveur activiteiten ontplooid hebt die
de Dreentse samenleving in anraking brengt met oes weerdevolle cultuurgoed:
de Dreentse taol. Niet allenig passieve beleving van de taol, maor ok het actief
metdoen heurt derbij.

Naost het culturele aspect is het taolige aspect stief zo belangriek. Nou het
sentiment veur streektaolen goed lek te weden, biw ok drok bezig um
meertaoligheid in het underwies van de grond te kriegen. Aandacht veur
streektaol in het underwies zo6rgt derveur dat het analytisch denkvermogen
stimuleerd wordt. Hoe jonger iene meer taolen prat, hoe makkelijker e in de loop
van zien leven nog meer taolen leert.

Met al oeze activiteiten wiw zoveul meugelijk kinder, jongern, volwassenen en
senioren (vanneis) kennis maken laoten met oeze prachtige streektaol.

Programma van Eisen

In het Programma van Eisen hef de Previncie Drenthe de volgende producten en
wensen vermeld:

1.

P wnN

5.

Informatieverstrekking an culturele organisaties en instellingen,
particulieren en overheden;

Organisatie van culturele activiteiten en evenementen;
Vraoggestuurde ontwikkeling van streektaoleducatieve projecten;
Verzorging van publicaties over en in de Dréentse taol;
Streektaolmeziek.

Dizze underwarpen wordt toelicht in hoofdstukken 4 t/m 7 van dit jaorverslag.

2. Organisatie

Wij hebt in het ofgelopen jaor veural zien dat het antal vrijwilligers teruglopen
is sinds de uutbraak van COVID-19. Veur een diel is dat te verklaren deur de
hoge leeftied van sommige vrijwilligers, maor der bint er ok die stopt bint
umdat ze niet meer zoveul verplichtingen hebben wilt. Die terugloop is vanzolf
wat waor wij oes zérgen over maakt.

Metwarkers

Op 31 december 2022 waren de volgende meensen as metwarker in dienst bij
het Huus van de Taol:

- Roelie Koobs 24 uur
- Bert Rossing 36 uur
- Rosalien Sattler 22,5 uur
- Jan Regtop 28 uur
- Arja Olthof 32 uur
- Renate Snoeijing 32 uur
- Amber Tieck 32 uur

De uren van Amber Tieck bint veur het project Streektaolverdieping. Zie hef een
tiedelijk contract tot febrewari 2024.

Arja Olthof hef op pepier 32 uur, maor nemp olderschapsverlof op enis in de
praktijk 24 uur op de warkvloer te vinden.

Aw dat allemaol metrekent, dan hadden we in 2022 per week 198,5 uur, oftewal
5,5 fte.

Bestuur

Het bestuur van het Huus van de Taol bestiet uut meensen die op hiel
uutienlopende gebieden heur sporen in de samenleving verdient en verdiend
hebt. Heur deskundigheid drag wieder bij an de kwaliteit die leverd wordt.

Ofgelopen jaor is neie veurzitter Roel Barkhof begund. Wij hebt ofscheid
nummen van Roelie Lubbers-Hilbrands, umdat heur termijn der nao drie periodes
opzat en niet meer verlengd worden kun.

Bestuur:

- Roel Barkhof veurzitter

- Martijje Lubbers penningmister

- Kees Veenstra sikketaoris

- Gezienes Evenhuis lid

- Albert Eising lid

- Marchien Brons lid
Vrijwilligers

Oeze vrijwilligers bint vanzolf onmisbaar um het Dreents goed an de man te
brengen. In 2022 kunden ze ok weer meer op pad um het Dréents an de man te
brengen en bint er mooie activiteiten op touw zet.

3. Drents as underdiel van het Nedersaksisch

In oktober 2018 is het convenant under diel Il tiekend tussen het ministerie van
Binnenlandse Zaken en de Noordoost-Nederlandse overheden: ‘De Minister
erkent de regionale taal Nedersaksisch als een wezenlijk, volwaardig en
zelfstandig onderdeel van de taalsystematiek binnen Nederland.’ Dit heugelijk
feit ziew as het begun van meer mandielige activiteiten binnen het
Nedersaksische taolgebied.

As provinciale taol- en cultuurorganisaties hew in december 2019 de
samenwarking intensiveerd um derveur te zorgen daw oeze Nedersaksische taol
en cultuur op een eigentiedse menier positioneert. Daorbij vuul wij oes steund
deur het convenant, waorin afspraken maken bint um het Nedersaksisch te
bescharmen en an te pidjern. De stuurgroep (bestaonde uut de directeuren van
CGTC, Stellingerwarver Schieversronte, Overijsselacademie, ECAL en Huus van de
Taol) komp veer maol in het jaor samen um informatie te dielen en te kieken wat
veur prejecten mandielig oppakt worden kunt. Ondanks dat de stuurgroep al
meermaols vraogd hef um zuch te mogen prissenteren bij het overleg van de
Nedersaksische cultuurambtenaren, is dat tot nou toe spietig genog nog niet lukt.

In 2022 hef het Huus van de Taol samen met Grunning, Overiessel en Gelderland
het tiedschrieft Wiesneus oetbracht in de verschillende taolvarianten. De
oetgave van dizze mandielige Wiesneus lig hielemaol in lijn met het convenant.
Naost de veer streektaolvarianten op pepier is der een mandielige lesbrief maakt
en bint de liedties uut Wiesneus ok in het Grunnings en Achterhoeks opnummen
en op www.wiesneus.nl te belustern west.

Naost warken an de mandielige prejecten bint de overleggen hierover ok zinvol
um wat meer van mekaar te leren en te profiteren van de kennis die aandern
mangs al wal hebt.

Op dit moment bint er gien concrete plannen um de erkenning van het
Nedersaksisch under diel lll op korte termijn op de agenda te kriegen en lig de
naodruk de ankommende tied op de positionering van het Nedersaksisch.


http://www.wiesneus.nl/

4. Taolpremotie

Met het Huus van de Taol wiw de onschatbare weerde van de Drentse cultuur-
en gebruukstaol, as underdiel van het Nedersaksisch, bewaken en anfietern.

Wij wilt een organisatie weden die middenin de samenleving stiet en wij zorgt
erveur dat het Drents (as underdiel van het Nedersaksisch) een taol is waor de
gebrukers wies met bint en die niet-gebrukers waardeert.

Wij bint slim wies met de aal positievere holding t.o.v. de streektaol, zoas die
de leste jaoren te zien is.

Het Huus van de Taol dét er dan ok alles an um wieder te gaon met de
successen die we al boekt hebt en tegeliekertied te kieken hoe we oeszolf, en
daormet het Dréents, nég succesvoller neerzetten kunt. Wij blieft zien laoten
dat streektaol echt van dizze tied is, daj daor alles in en met zeggen kunt en dat
streektaol een eigenheid gef die maor zunigan op een aandere menier te
bereiken is.

Wat hew in 2022 oet het stro zet op het gebied van taolpremotie?

Premotiegerichte informatieverstrekking

Algemiene promotie

Met algemiene premotie wordt alle activiteiten bedoeld die goed bint veur het
actief en passief gebruuk van het Dréents in alle laogen van de samenleving en
op zoveul meugelijk maatschappelijke terreinen. Het Huus van de Taol hef zuch
der in 2022 weer goed veur inzet deur hiel veul dingen te organiseren die het
gebruuk van het Dreents umhoogkrikt.

Veul activiteiten van dit beleidsterrein hebt raakvlakken met aandere gebieden
en bint daor mangs niet van 10s te koppeln. Verspreid over dit jaorverslag wordt
al die taolpromotionele zaken beschreven.

Het wark op promotioneel gebied was ok in 2022 weer slim divers. En deurdaw
met mekaar weer op pad muchten, was het niet allent in de Meertmaond-
Streektaolmaond stief drok, maor kwam der veural nao de zummervekaansie ok
nog veul promotioneel wark veur oes |06s.

10

Communicatiemiddeln van dizze tied

Het Huus van de Taol realiseert zuch hiel goed dat het niet achter blieven kan as
het giet um in de inzet van social media. Niet allent Facebook, maar ok Instagram
en LinkedIn hebt oeze volle andacht en wordt deur oes gebroekt um oeze
doelgroepen te bereiken. Wieder zet we ok Twitter nog in (um met name pers en
politiek te bereiken).

Facebook
Op Facebook hew de oflopen jaoren warkt an uutbreiding van het antal volgers
en an meer content.

Ok in 2022 is het antal volgers weer gruid.

2017 2018 2019 2020 2021 2022

3500 4563 5720 6328 7066 7448

Schier is ok um te weten daw niet allent volgers in Nederland hebt, maor ok in
bijveurbeeld Duutsland, Belgi€, Spanje en z6lfs in Canada en Nei-Zeeland!

Instagram

Op Instagram biw op dit moment nog niet hiel actief. Toch gruit het antal volgers
gelukkig wal nog deur.

2017 2018 2019 2020 2021 2022

400 517 626 797 925 983
LinkedIn

2017 2018 2019 2020 2021 2022

* * * 188 300 439

Oeze bedriefspagina op Linkdeln hef nou 439 volgers. Maor de mieste promotie
op LinkedIn gebeurt echter via het account van oeze directeur, die een netwark
hef van over de 2200 connecties.

Woordwies App

Het Dreents is een levende taol. En net as de aandere varianten in het
Nedersaksisch geit het Dreents met de tied met. Daorbij zuiken we de

11

saomenwaarking met de aandere streektaolorganisaosies in het Nedersaksisch
taolgebied. Het Huus van de Taol is daorbij kartrekker.

Veur het anfietern van de streektaol is anpassen an de doelgroep belangriek. Een
groot deil van de bevolking hef een mobiel en zit der daogelieks op. Het is het
beste moderne communicaosiemiddel dat der is. Wai willen een jongere
doelgroep an oons binden. Daorbai is het goud um oonze producten tegen het
licht te holden.

En dus hebben we in het saomenwaarkingsverbaand de app Woordwies
ontwikkeld. Een fun-app waoras de gebrukers woordspellegies met speulen
kunnen. In heur eigen variant, maor ok in dat van de buren over de
previnciegreens. Naost het fun-gedeilte zit een twitter-balk met daorin al het neis
van het Nedersaksisch taolgebied.

Umroepen en bladen

Oeze verstandholding met de media is goed. De lijnties bint meesttieds kort. Zo
nou en dan wor wij uutneudigd um gast te weden in radio- en
tillevisiepregramma’s. Ok weet de kraanten- en tiedschriftenredacties oes goed
te vinden en veurzie wij heur zoveul meugelk van actuele informatie, deur middel
van persoonlijk contact en persberichten.

Het Huus van de Taol warkt samen met het Dagblad van het Noorden veur de
rebriek Hier kom ik weg, die elke dunderdag in de kraant stiet. Journalist
Annemiek Meijer interviewt hierin méensen die oet Drenthe komt en bevrag ze
in het Dréents over heur band met de previncie en de taol. Wij z6rgt erveur dat
de column in correct Dreents in de taol komp en wij draagt ok meugelijke gasten
veur de rebriek an.

In de Meertmaond-Streektaolmaond hew ok in 2022 weer een streektaolpuzzel
in het Dagblad van het Noorden had op een zaoterdag. Daor kwamen umdebij
300 inzendingen op binnen.

In verscheiden huus-an-huusbladen verzorgt vrijwilligers van het Huus van de
Taol structureel een rubriek in en/of over de streektaol.

Bij RTV Drenthe biw elke zaoterdagmaorgen te heuren met de rebriek Dwars deur
‘t Drents. Daornaost hew samen met RTV Drenthe sinds 2021 de allereerste
Dreentstaolige podcastserie: Praot Drents met mij. Hierin prat directeur Renate
Snoeijing met bekende en minder bekende Drenten over heur jeugd, de rol van
het Dréents en wat ze der nou nog met doet. Inmiddels bint er veer seizoenen
(35 ofleveringen) van uutkommen met gasten zoas Jetta Klijnsma, Eric Idema,
Egbert Meijers en Jan Schutrups.

12

Ok hew bij RTV Drenthe nou op dinsdagmdrgen een neie rubriek in het
programma Koffie & Keuveln. Hierin praot we met prissentator Wim Boer over
allerhande Dréentse woorden en uutdrukkingen.

In 2022 was der ok vanuut de laandelijke media andacht veur het Dréents. Zo
much directeur Renate Snoeijing in november anschoeven bij het Radio 1-
programma Dijkstra & Evenblij ter plekke um daor heur visie te geven op de
commercial van de LIDL. Die commercial z6rgde sowieso veur veul gespreksstof
in de media over het gebruuk van het Dréents in de reclame (deur een niet-
Drent). Ok het SBS6-programma Hart van Nederland kwam nog langs bij het Huus
van de Taol um hier een item over te dréeien met directeur Renate Snoeijing.

In het ochtenprogramma van Bert Haandrikman, Goeiedag Haandrikman!, op
NPO Radio 5 is Arja Olthof anscheuven bij de locatie-uutzending in het
Hunebedcentrum in Borger. Ze hef daor wat verteld over volksverhalen en
schriefster Johanna Bergmans Beins.

Al mooi wat jaoren is der op regionale tillevisie de samenwarking mit RTV
Drenthe veur de streektaalquiz LOOS! In 2022 kunden de opnames weer op de
reguliere maniere en was der een diverse club kandidaten die mitstreden um de
titel ‘Looste Drent van 2022’. Alle jaoren bint alle mitwarkers van het Huus van
de Taol drok mit het bedeinken en in mekaar zetten van de streektaalvraogen
veur LOOS!.

De verkiezing van het Mooiste Drentse Woord hew dit jaor ekoppeld an het
project Heksen en Blauwvarven. Binnen dat project bint al een hiele bult mooie
Dreintse woorden ophaald. Daoruut hew der z6lf 10 selecteerd, waor dan weer
op estemd kun worden. Dat leup ok dit jaor weer hartstikke mooi: de
ankondiging via Radio Drenthe, de stemronde online en het woord ‘feduzie’
kwam as Mooiste Drentse Woord van 2022 uut de bus. In totaal bint er 850
stemmen uutbracht dit jaor.

Overheden

Wij hebt goeie contacten bij zowal de previncie as bij de 12 Dréentse gemientes.
Wij hebt op regelmatige basis contact met oeze contactpersonen. Allewal de
previncie Drenthe oes een hiel warm hart toedrag (en daor bin we vanzolf slim
wies met), waren der een koppel gemientes in 2022 waor de streektaol minder
hoog op de agenda stun as dat wij dat zolf geern wilt. An de aandere kant bint er
ok een koppel gemientes die der wal hiel wies met bint en oes wark slim
weerdevol vindt.

13

In jannewari 2022 hew de neie burgemister van De Wolden, Inge Nieuwenhuizen,
een Broescursus Dréents geven um heur een beetie wegwies te maken in de
Dreentse taol en cultuur.

In meert 2022 hef directeur Renate Snoeijing de raodsvergadering van de
gemiente Midden-Drenthe ‘l6sdaon’ in het kader van de Meertmaond-
Streektaolmaond.

In het Drents Parlement hebt Renate Snoeijing, Arja Olthof en Amber Tieck in de
Meertmaond-Streektaolmaond een Broescursus Dreents geven, volgd deur een
Dréentse quiz um de kennis van de parlementsleden te testen.

Ok hew in 2022 de samenvatting van de omgevingsvisie van de gemiente
Midden-Drenthe umzet naor het Dreents.

De neie gedippeteerde van cultuur van de previncie Drenthe, Nelleke Vedelaar,
hef van oes net veur de zummervekaansie van 2022 een Broescursus Dréents
had.

In september 2022 hebt directeur Renate Snoeijing en Streektaolambassadeur
Henk van Tellingen de neie raod van Coevern een Broescursus Drents geven.

In oktober 2022 kwam Minister van Binnenlandse Zaken en Koninkrijksrelaties
Hanke Bruins Slot op warkbezuuk bij het Huus van de Taol.

14

Streektaolambassadeurs — en vrijwilligers

Gelukkig kunden wij in 2022 weer samenkommen met oeze vrijwilligers tiedens
een vrijwilligersbijienkomst in Beilen.

Met de Streektaolambassadeurs hew in 2022 drie maol een fysiek overleg had en
veur de rest is der veul per mail en tillefoon overlegd.

Veur de gemiente Hogeveine hef Diana Huizing het stokkie overnummen van
Yvonne Bijl. En veur De Wolden hef Bertus Mos nao 15 jaor zien taken neerlegd.
Hie is opvolgd deur Bertus Mos.

In 2022 kunden der weer een bult activiteiten plaotsvinden en daor waren wij (én
oeze vrijwilligers) slim wies met.

Zo hadden de vrijwilligers in Assen een half jaor heur eigen Praothuus in
Warenhuus Vanderveen, waor ze een hiele koppel activiteiten organiseerd hebt
um het Dréents in Assen nog beter op de kaort te zetten.

De vrijwilligers in Coevorden organiseerden veur de eerste maol een Dreentse
wandeling en hier was zoveul andacht veur, dat ze gien 50 man kregen, maor dik
300 man. Even schakeln, maor een groot succes dat in 2023 zeker herhaald
worden zal.

Ok op aandere plekken in de previncie kun der weer van alles organiseerd
worden en kunden ok de Streektaolstrieden in de Meertmaond-Streektaolmaond
weer deurgaon.

De Kiepshop

De Kiepshop is de kedogieswinkel van het Huus van de Taol. Naost de fysieke
winkel in oes eigen Huus heb wij online ok een webshop. Hier verkoop wij
bijveurbeeld romperties, koppakkings, jute tassen, ansichtkaorten, tekstbordties,
placemats en koppies. Vanzolf verkoop wij hier ok de boeken van Het Drentse
Boek. In 2022 hew minder verkocht, umdat er minder markten waren waor oeze
vrijwillgers staon kunden. Ok bleek het stoer um een bried assortiment te holden,
want de inkooppriezen van een bult producten gungen zoveul umhoog, daw ze
dan gien marktconforme verkooppries meer metgeven kunden.

Ineuro’s 2022 12021 2020|2019 2018 |

Inkoop 3040 4519 6229 5343 5251
Verkoop 3939 4540 6945 8050 8360
Saldo 899 21 716 2707 3109

Donateur-/Huusvrienden

Op het moment van schrieven van dit jaorverslag hadden wij 1076 Huusvrienden.

Bedriefssponsoring

Ok in 2022 biw niet actief op pad west um neie bedriefssponsoren derbij te
kriegen, umdaw vunden dat bedrieven deur de energiecrisis en de aal maor
oplopende kosten wal wat aans an de koppen hadden. Toch hew nog aal 18
bedriefssponsoren.

Het Huus naor buten

In 2022 hew, net as in 2021, nog meer de publiciteit opzdcht veur oeze (vaak
online) activiteiten. En met succes, want in de media is der veul andacht west
veur oeze activiteiten.

Jan Hartlief (71) uit Gieten leerde de acteurs van
de Lidl-reclames Drents spreken. 'Hopelijk
pikken ze de goede opnames eruit’

Streektaalambassadeur Jan Hartlief (71) uit Gieten liep twee dagen rond op de set van de Lidl-reclames.
Daar hielp hij de acteurs een handje om hun Drentse uitspraak te verbeteren.

(foto: stilstaond beeld uut reclamespottie)

Supermarktketen Lidl besleut um in het naojaor van 2022 een niet-Drent Dreents
praoten te laoten in heur neiste commercials. Dat vuul in Drenthe niet zo best. En
dus muchten wij, as streektaolorganisatie, een taolcoach naor de set sturen um
de acteurs te coachen op de uutspraak.

Informatiedienstverlening

Vraogbaak

Het Huus van de Taol hef ok dit jaor weer een bult taolvraogen beantwoord. De
verscheidenheid van die vraogen is groot: van de herkomst van woorden,
straotnamen tot serieuze en speulse vertaolingen. Daornaost laoten meéensen
geern heur eigen teksten controleren op de juuste spelling. Ok déenken we met
wanneer der een creatieve invulling geven worden moét an een tekst waorin
ruumte is veur het Dréents. Zo hopen wij ok bij te dragen an Dreents in de
openbare ruumte wanneer het initiatief bij individuen en verienigingen buten
ons um lig. Daorbij vinden wij het belangriek daw rap een reactie geven: binnen
48 kunnen meensen een reactie van ons verwachten.

Ok organisaties vraogen aal meer um vertaolingen in het Dreents. Zo is het Huus
van de Taol end 2022 vraogd um een Dreentse vertaoling van de profielschets
veur de neie burgemister van de gemiente Midden-Drenthe te levern.

De databank van sprekers en aandern die hiele programma's verzérgen kunnen,
hef zien nut dit jaor bewezen. Dizze databank helpt ons as loket te warken: wij
kunnen vraog en anbod an mekaar verbinden en zo bijdragen an de streektaolige
invulling van een bult evenementen. Hierbij doew ok mangs een beroep op ons
netwark. Zo kuw altied tot een goede beantwoording kommen.

Vanzolf gef het Huus van de Taol ok gevraogd en mangs ongevraogd advies an
overheden, bedrieven, instellings en particulieren op het gebied van taol, arfgoed
en educatie.

Websites

www.huusvandetaol.nl

Op dizze website komp het grootste diel van oeze websitebezukers. Hier hew een
bult informatie staon en ok kunt bezukers hier een agenda vinden met
Dreentstaolige evenementen en activiteiten.

www.wiesneus.nl

De website Wiesneus is een concreet risseltaot van het project ‘Drents en Duits
in het onderwijs’, een samenwarking mit NHL/Stenden en het lectoraat
Meertaligheid.

In 2019 is begund um het grote anbod van bestaond Drentstalig lesmateriaal te
bundeln in thema’s, zodat de website ok veur lesgevers antrekkelijker wordt. In
2022 is der weer een thema bij ekomen, dit was an het tiedschrift Wiesneus
ekoppeld.Het thema van het tiedschrift Wiesneus dit jaor was ‘dreumen’.

17


http://www.huusvandetaol.nl/
http://www.wiesneus.nl/

Jaorverslag 2022 — Huus van de Taol

Daorum hew ok de website wiesneus.nl een nei thema ‘Dreumen’ toe-evoegd. In
dit online thema kunt kiender op eigen niveau digitale opdrachten vienden die
ansluut op de verhalen, gedichten en liedties die as ze in het tiedschrift hebben
leren kennen. Overal zit audio-opties bij, zodat kiender het Dreints ok heurt.
Onder de tegel ‘Veur olders en lesgevers’ stiet een lesbrief met lesideeén en was
een digitaal bestand van tiedschrift Wiesneus te vienden.

Lezingen en warkwinkels

In 2022 biw vanuut Beilen weer geregeld op pad west um lezingen en
warkwinkels te geven. Dat waren meesttieds algemiene lezingen over de
achtergronden van het Dreents (en het Nedersaksisch), maor mangs ok over
specifieke underwarpen. In totaol hew in 2022 13 lezingen geven.

Drents Letterkundig Documentatiecentrum

Het Drents Letterkundig Documentatiecentrum van het Huus van de Taol is een
grote verzameling hangmappen met stukkies oet kraanten en tiedschriften over
driehonderd verschillende Drentse schrievers. Aal week komt een vrijwilliger um
neie knipsels toe te voegen en alles goed op 6rder te holden. Hier waren altied
twee vrijwilligers met gang, maor ien van beiden hef dit jaor besleuten dermet te
stoppen. Wij zuukt actief neie anwas veur dizze taak, want heur wark blef ok de
kommende jaoren gloepends belangriek.

Een belangriek deel van het Drents Letterkundig Documentatiecentrum is digitaal
te raodplegen op www.huusvandetaol.nl . In 2018 en 2019 is der hard an ewarkt,
met name ok deur vrijwilligers van het Huus van de Taol, um het DLD te
digitaliseren. In 2020 hef het DLD een veul mooiere plek ekregen op de neie
website. De zuukfunctie warkt beter en het is overzichtelijker.

Bibliotheek van het Huus van de Taol

Een vrijwilliger komt ien dagdiel in de twee week (of vaker as dat neudig is) um
de bibliotheek bij te warken. Nog altied kriege wij veul materiaal dat geschikt is
um op te nemen in de catalogus of in het DLD. Het giet dan um neie boeken, mar
ok um materiaal uut arfenissen bijveurbeeld.

Wat niet in oonze catalogus past zuke wij een geschikte plek veur. Dat kan een
vrijwilliger wezen die der weer een goeie bestemming veur hef, mar ok het
Drents Archief of aandere streektaalinstellingen wordt daorveur benaderd.

Kerkdiensten in het Dréents

De warkgroep warkt nog aal an de vertaling van Exodus en wieder wordt er
kerkelijke liedern vertaold. In 2022 bint er maor liefst twei boeken oetbracht: Het
boek van de Psalms en Ezechiél en Daniél.

Hans Katerberg hef vief jaor warkt an de Drentse vertaling van het biebelboek
Psalmen. In de kerk van Raol hef e, anslutend an een Drentse karkdienst, het
boek prissenteerd.

Jenny Lambers-Niers hef twei biebelboeken vertaald. Het boek Daniél is slim
klein. Jenny hef daorum Ezechiél en Daniél samen in ien boek daon. En hiermet
bint alle vier de grote profeten in het Drents umzet.

Aandere participanten in streektaollaand

De contacten binnen het Nedersaksische taolgebied bint goed en zoas in
hoofdstuk 3 al beschreven is, wordt er sinds 2019 nauwer samenwarkt op het
gebied van het Nedersaksisch.

Ok boeten het Nedersaksische taolgebied underhol we goeie contacten met
undermeer Friesland, Brabant en Limburg. Het Huus van de Taol is
vertegenwoordigd in het bestuur van de Stichting Nederlandse Dialecten (SND).

De SND hef in september 2022 een streektaolconferentie organiseerd in Brussel
met as thema ‘Taalvariatiebeleid in tijden van globalisering: overbodig of net
cruciaal?’. Renate en Arja bint hier vanuut het Huus van de Taol bij anwezig west.

Op 21 april 2022 was in Wolvega het sympiosium minderheidstaolen, dat deur
het ministerie van BZK organiseerd weur. De dag daornao was de
warkconferentie Nedersaksisch. Bij beide waren wij anwezig. Op de
warkconferentie hef oeze directeur Renate Snoeijing een prissentatie geven.

Vertaolwark

Ok dit jaor is der weer hiel wat vertaolwark daon veur particulieren, overheden,
bedrieven, organisaties, collega-instellingen e.d. Allemaol wark waor de
portemonnee niet veur trokken huufde te worden. Zo bint er bijveurbeeld
teksten vertaold veur geboortekaorties, karstkaorten, verjaordagen, waren der
liedtekstschrievers die een kritische blik op heur Drentse teksten wolden en heb
wij vraogen veur het item ‘Zoek het uit’ op Radio Drenthe anleverd.

Sprekersbaank

Umdat het niet altied makkelk is um een Drentstaolige spreker te vinden veur
een trouwerij, oetvaort of bijienkomst hew in 2021 een sprekersbaank op de
website zet. In ien overzicht ziej wie aj vraogen kunt. Ok stiet er waor, wanneer
en waorover ze spreekt. Nou is der ien stee waor Drentstaolige sprekers te
vinden bint, dat scheelt de zuker een bult tied.

Een vermelding op de sprekersbaank is gratis en de contacten tussen zuker en
sprekers gebeurt zonder tussenkomst van het Huus van de Taol. Sprekers levert
zOlf heur tekst an en bint daormet z6lf verantwoordelijk veur heur informatie.
Der staot nou 25 Dreentstaolige sprekers op.

Organisatie van culturele activiteiten en evenementen

Meertmaond-Streektaolmaond

Dizze meertmaond was der, aj het vergelieken met veurig jaor, al hiel wat meer
meugelijk. Toch leuten de onzekere umstandigheden het nog niet toe um
grootschalige evenementen op te zetten. Téch is der best wat gebeurd in de
meertmaond. Zowel vanuut het Huus van de Taol in Beilen, as vanuut de
vrijwilligersgroepen in de gemientes.

Een overzicht:

o Wat het veurlezen van de Wiesneus in de klas angiet, hadden nog niet alle
schoelen de deuren weer 16s veur volk van butenof. Ok waren der
vrijwilligers die zuch der, met het oog op corona, niet goed bij vuulden de
schoelen in te gaon. Daorum hew het dit jaor an de vrijwilligers zolf
overlaoten te besluten of ze de schoelen in wolden en um met te
schoelen of te stemmen in wat veur vorm dat meugelijk zul weden. Zo is
der op een bult schoelen toch veurelezen. Waor dat niet kun, kunden
schoelen via neie veurleesfilmpies toch een veurlezer de klas in halen. De
veurlezers lazen de verhalen en gedichten uut de Wiesneus van 2022
veur.

o De oftrap van de Meertmaond vun ok plaots tiedens een veurleesmoment
in groep 3 van de Theo Thijssenschoel in Assen. Daorbij was de
streektaolambassadeur van de gemiente Assen anwezig, die de Wiesneus
uutreikt hef an de directeur van de schoel.

o Op 9 meert waren wij te gast in het Dréents parlement. Hierbij muchten
wij een broescursus verzérgen an de Statenleden, met een
streektaolstried as ofsluting. Daorbij is de Wiesneus hier uutreikt an
Commissaris van de Keuning Jetta Klijnsma.

o In meert kwam ok ons neiste kinderboek, Kabouter Prugelie en de prins
die zeuik is, uut. Dit boek is feestelijk prissenteerd in de Sprookjeshof in
Zuudlaoren.

o Naost de streektaolstrieden en aandere activiteiten die deur vrijwilligers
in alle gemientes organiseerd weurden, kregen de vrijwilligers een vaste
stee in het warenhuus Vanderveen. In dit ‘Praothuus’ hebben ze van
meert tot september met grote regelmaot activiteiten organiseerd veur
jong en old.

o Naodat oeze webinars in 2021 een groot succes bleken, waren we van
plan in 2022 hetzolfde op touw te zetten. De animo veur een tweede
serie webinars bleek minder groot te weden as het veurgaonde jaor.
Daorum hew besleuten de webinars dit jaor over te slaon.

o De jaorlijkse meertmaondpuzzel, waorveur het Huus van de Taol de
puzzel verzorgt, stun weer in het Dagblad van het Noorden.

o Dreentstaolig kwisprogramma LOOS in samenwarking met RTV Drenthe
weur in meert opneumen. End meert begunden de uutzendingen op alle
warkdagen, met de prissentatie van Aaldert Oosterhuis.

o Een nei seizoen van de podcast ‘Praot Drents met mij’ weur online zet.

Streektaolevenementen

L6és huus

Um oeze 15¢ verjaordag te vieren hew in november een Lés Huus organiseerd in
Beilen. ’s Morgens har RTV Drenthe de studio bij oes in het Huus opzet, zodat ze
het programma Hemmeltied live uutzenden kunden vanof oeze locatie. Wieder
was der een grote boekenmarkt, waren der activiteiten veur kinder, was der een
zaal waor volk woorden inlevern kun veur het project Heksen en Blauwvarven en
weur’s middags de Grote Streektaolstried speult in de Raodszaal van het
gemientehuus.

De bezukersantallen vulen wat tegen op dizze dag, maor wat de mieste indruk
maakt hef op de anwezigen is dat er een bezuker een hartstilstand kreeg en
reanimeerd worden mus. Gelukkig is het goed oflopen.

Activiteiten veur jongern

De activiteiten veur jongern bleven in de leste jaoren wat achter, de categorie 15
tot 25 jaor is een lastige um te pakken te kriegen.

Gelukkig koomt er uut het onderwies goeie geluden: in juni mug
streektaolfunctionaris Arja op het Roelof van Echtencollege een lessenserie
verzorgen veur een club geinteresseerde leerlingen uut de darde klas. Met dizze
lessenserie is een eerste stap naor concreet en bruukbaar lesmateriaal veur het
veurtgezet onderwies ezet.

Het Jonge Honden Netwark hef in 2022 gien neie anwas kregen, wel blieft de lu
oet dizze groep slim weerdevol veur het Huus.

5. Schrieverij
Wat hew in 2022 daon op het gebied van de schrieveri)?

Stimuleren um over en in de Drentse taol te publiceren. Het Drentse Boek is de
uutgeverij van het Huus van de Taol.

De leste boekprissentatie in 2021 was op 26 november. Roelof Keen
prissenteerde zien boek Koken met Keen. Daornao kwam de corona weer
opzetten en gung Drenthe weer in een lockdown. Veer maond lang hew gien
boeken prissenteren kunt. Gelukkig kun dat in de meertmaond-streektaolmaond
wel. Dit gebeurde op 9 meert in de Sprookjeshof in Zuudlaoren met het
kinderboek Kabouter Prugelie en de Prins die zeuik is van HarmG Sijnstra.

Corona is grotendiels vortbeleven in 2022. Aw kiekt naor het antal boeken daw
oetbracht hebt, dan kuw van een inhaaljaor spreken. Met elf boeken is 2022 een
drok jaor worden.

Op 26 meert kun Ria Westerhuis heur neie gedichtenbundel Dwaalstroom in
café-restaurant Poortman op de Bloembarg prissenteren. Dwaalstroom klinkt as
‘een stroom die dwaalt’ en dat past precies bij de kronkelige Riest, de
inspiratiebron van veul van de gedichten oet dizze bundel.

In de schuur van de Saksische boerderij van de femilie Van der Burg in Taorl
prissenteerde schriefster Leny Hamminga op 28 april heur verhalenbundel De
Hunzeman. Het boek stiet vol biezundere mensen die gewone dingen doet en
gewone mensen die biezundere dingen doet. De verhalen gaot over de zuuktocht
naor geluk en over ienzaomheid, verwondering en moed.

Op 17 juni was der een dubbelprissentatie. Andries Middelbos oet Nieveen
(Gasselternijveen) prissenteerde zien boek Knooien in het duuster. Andries
Middelbos oet Hoogeveen prissenteerde zien schilderijen bij oes in Beilen. De
twei kirrels met dez6lfde naom hadden mekaar nog nooit in 't echt ontmoet. Dat
gebeurde tiedens de prissentatie veur 't eerst.

Op het umslag van Knooien in het duuster stiet een schilderij dat Andries
Middelbos (de schilder) veur dit boek maakt hef.

Midden in de zummer, op 30 juli kwamen de leden van de schriefwarkgroep bij
mekaar. Docent Baukje Bloemert har de opdracht um novelles te schrieven
geven. De novelles De viuchteling van Jan Bruins en De Nachtegaal van Hennie
Stokker-Stadman bint oeteindelk bundeld in een boek. In een kleine oplage en
under het label Huus van de Taol is De vluchteling / De Nachtegaal op 30 juli
verschenen.

In de kark van Raol hef Hans Katerberg op zundag 11 september, anslutend an
een Drentse karkdienst, Het boek van de Psalms prissenteerd. Oas ok al eerder
angeven: Hans Katerberg hef vief jaor warkt an de Drentse vertaling van het
biebelboek Psalmen. Ok dit boek is under het label Huus van de Taol oetbracht.

Ok in september: de prissentatie van de roman Verleuren van Aagje Blink. In het
Huus van de Taol kreeg Marga Kool het eerste exemplaar. In dit boek verlos een
tienerdochter heur moe. Gien méens kan heur vinden.

Op zundag 2 oktober prissenteerde Jennie Lambers-Niers in de Singelkark in
Coevern het boek Ezechiél en Daniél. Zoas eerder vermeld, het boek Daniél is
slim klein. Jenny hef daorum Ezechiél en Daniél samen in ien boek daon. Ok dit
boek is under het label Huus van de Taol oetbracht. En hiermet bint alle vier de
grote profeten in het Drents umzet. Emeritus predikant Jennie Lambers-Niers hef
ok de boeken Hosea t/m Maleachi en Jesaja, Jeremia en Klaagliederen vertaald.

In de middeleeuwse kark van Sweel is op vrijdag 7 oktober het boek Sweel en de
Zweelers prissenteerd. De leste echte burgemeester van de olde gemiente
Zweeloo, Bert Hinnen, much het eerste boek in handen kriegen van Egbert
Hidding, de veurzitter van de ‘Historische Vereniging Zweeloo’. Sweel en de
Zweelers is een geschiedenisboek over de olde gemiente Zweeloo en is een
samenwarkingspreject van de Historische verieniging en Het Drentse Boek.

Gerrit Boer en Henk Berghuis hebt een serie wandelroutes met de naom
Underweg maakt. In elk diel stiet een dorp en een schriever centraal. Deur de
papiercrises bint de priezen te hoog um zu’n serie drukken te laoten. Vandaor dat
de literaire wandelroutes allén as e-book te koop bint. Op zundag 23 oktober wur
het eerste diel over Klaas Kleine in de olde kark van Diever prissenteerd. Ok gung
de site underweg.eu online.

Het leste boek van 2022 wur op 15 december prissenteerd. In het Huus van de
Taol in Beilen kreeg old-oetgever Hermien Haar het eerste exemplaar van Golden
Vissies van Jenny Anna Linde. Dizze verhalenbundel begunt in het Nederlands en
aalgedurig komp der aal meer Drents in de verhalen. Zo perbeert Jenny Anna de
lezer an het Drents lezen te kriegen.

DE OOGST VAN

g B
EN DE PRINS
DIE ZEVIK IS

Het Boek van de
Psalms

HET DRENTSE BOEK

Herdruk:

De Paddenvanger van Anne Doornbos (darde druk, 2022)

Fransje Piepelaar die in een hond ging wonen (Achterhoekse versie), herdruk veur
de gemiente Aalten. Ze geeft het boek as kedo an pasgeboren kinder. (tweide
druk, 2022)

E-books
In 2022 hew deur externe partijen de beveiliging van e-books underzuken laoten.
Het blek slim ingewikkeld te wezen en oeze website zal der veur anpast moeten
worden. E-books die via de boekhandel verkocht wordt, kunt deur CB beveiligd
worden.
Oeze vaste vormgeefster dot gien e-books meer. Neie vérmgevers neemt het
stokkie van heur over. Drei boeken bint in veurbereiding en komt begun 2023 as
e-book op de markt:

- Dwaalstroom van Ria Westerhuis

- De Hunzeman van Leny Hamminga

- Verleuren van Aagje Blink

Producties veur darden:

Niet alle boeken die verschient wordt deur oeze uutgeverij uutgeven. Soms past
boeken niet in oes fonds, voldoet ze niet an oeze kwaliteitseisen of kiest
schrievers derveur um heur boek in eigen beheer uut te geven. Wij vindt het
belangriek dat ok dizze boeken er zowel wat betreft spelling as opmaak verzorgd
uutziet.

In 2022 is der gien productie veur darden maakt. Wel kan het boek Sweel en de
Zweelers as tussenvorm zien worden. Sweel en de Zweelers is een geschiedenis-
boek over de olde gemiente Zweeloo en is een samenwarkingspreject van de
Historische verieniging en Het Drentse Boek.

DVHN- Streektaolpries 2021

Aans was der aal jaor de Streektaolpries van het Dagblad van het Noorden. Deur
de coronacrisis is der een jaor overslaogen. Maor op zundag 10 april 2022 wur in
theater De Winsinghhof in Roon de winnaor van de pries bekend maakt. Het
boek Koken met Keen van Roelof Keen gung met de pries hen hoes. Oetgever
Bert Rossing van Het Drentse Boek nam de pries in ontvangst, umreden dat
Roelof Keen op vekaansie in Ghana zat.

Kwaliteitsbevordering van Drentse publicaties.

Cursussen veur schrievers en organiseren en sturen van de schriefwarkgroep
De schriefwarkgroep is in haanden bleven van Baukje Bloemert, ok nao heur
pensionering. Dielnimmers van de schriefwarkgroep stuurt regelmaotig wark in
naor de Zinnig en in vrijwel elk nummer wordt der ien of meerdere gedichten of
verhaolen vanuut de schriefwaarkgroep plaotst. Dit motiveert de betreffende
schrievers um deur te gaon mit schrieven en zichzelf te blieven ontwikkeln.

De cursussen veur schrievers en de lessen veur de schriefwarkgroep bint in 2022
meer saomengaon. De schriefwarkgroep is vanof de zummer meer as een serie
workshops structureerd. Daorbij is de warkgroep ok veur aandere schrievers
opensteld. Baukje Bloemert gef de workshops in de theaterschuur in Linde. Ok
schrievers oet aandere Nedersaksische gebieden bint welkom. De workshops
wordt op zaoterdagen geven.

Schriefwedstried

De Nedersaksische schriefwedstried van 2021-2022 har as thema De gele taofel.
Schrievers muchten zoIf weten of ze een taofel de heufdrol gaven, leuten
figureren of wat der tussenin. Dat het thema t6t de verbielding sprak was
dudelijk; der weurden haost zestig verhalen instuurd.

In de eerste ronde bint de anonimiseerde verhalen lezen deur de
manuscriptencommissie en de redacteur van het Huus van de Taol. Twintig
verhalen gungen deur naor de tweede ronde. Een viefkoppige jury van méensen
oet het hiele Nedersaksische gebied hef die verhalen zorgvuldig beoordield. De
verhalen mit de mieste punten bint daornao bespreuken, waornao der een keuze
maakt is. Een hiel koppeltie schrievers had een mooi puntenantal, wat leut zien
dat het niveau hoog was. Over de eerste pries was de jury het geliek iens: het
verhaal Hoerenhondjes van Ingeborg Nienhuis. De jeugdpries was veur Céleste
Tukker oet Assen met Een gele Taofel. De priesoetreiking was op 2 april in het
gemientehoes in Beilen.

Huus van de Taol - Nedersaksische
Schriefwedstried 2021-2022
veur groten en jeugd van 12-18 jaor

WINNAARS

Heufdpries: dinerbon € 250
Ingeborg Nienhuis
Hoerenhondjes

Tweide pries: dinerbon € 100
Are Meijer
Knalgele toafel

Jeugdpries: Apple Airpods Pro
Céleste Tukker
Een gele taofel

Het bereiken van neie doelgroepen bevoérdern, en dan veural kinder
(scholieren) en jongern

Kinder van basisschoelen die metdoet met het Dreentstaolige kindertiedschrift
de Wiesneus kriegen in de meertmaond de Wiesneus op schoel. In aandere
jaoren kregen ze een vrijwilliger in de klas die kwam veurlezen. Deur de
coronalockdown is dat in 2021 en 2022 niet lukt. Wel is de verspreiding van de
Wiesneus deurgaon. Vanoet het underwies doew een hiel koppel activiteiten um
de kinder en jongern te bereiken. Dit kuj lezen vanof bladziede 30 in dit
jaorverslag.

Kinder

>

Jeugd

In de Zinnig is sinds het eerste nummer van 2020 een kinderrubriek
opnummen. Dizze kinderrubriek wordt ofwisselend veur verschillende
leeftiedscategorieén vuld.

Het prentenboek kabouter Prugelie (verhaal van HarmG Sijnstra en
illustraties van zien kleinzeun Sander Aukema) is schreven um oet veur te
lezen. De vormgeving en tiekenings bint veur de doelgroep t/m zeuven
jaor slim belangriek. De oldere doelgroep kan perberen um het Drents
z6If te lezen.

In warenhoes Vanderveen in Assen hebt oeze vrijwilligers een middag
veur kinder organiseerd. Leny Hamminga kwam veurlezen en de kinder
gungen met tiekenaor Sanne Bruinsma moesies tieken.

De Nedersaksische schriefwedstried van 2021-2022 har as thema De gele
taofel. Nei dit jaor was dat ok jeugd van 12 tot 18 jaor met kunnen doen.
De eisen waren geliek an die veur de groten. En zo is der ok beoordield.
Der waren jammer-genogt niet veul jeugdige schrievers. De winnaar was
Céleste Tukker oet Assen met Een gele Taofel. Ze wun oordoppen van
Apple. Boetdat wur heur verhaal ok in Zinnig publiceerd.

Veur het ienakterfestival Kort&goed van 2023 bint ok veur het eerst
jeugd- en jongerngroepen anschreven um met te doen.

Bieden van een leegdrempelig podium an Drentse schrievers. Begeleiding
(ankommende) schrievers, promotie en presentatieactiviteiten.

Geregeld wordt het Huus van de Taol vraogd um advies as een organisatie een
culturele bijienkomst organiseren wil. Ok bij activiteiten as Taal an Taofel bied wij
een podium. Dat geldt ok veur de aovends die oonze streektaolambassadeurs
organiseert. Boetendat help wij bij de promotie van boeken deur signeersessies
bij boekhandels te organiseren.

Verlenen van technische (correctiewerk en spellingsuniformering) en
organisatorische ondersteuning an Drentse schrievers.

lederien die ambitie hef um te schrieven kan ankloppen bij het Huus van de Taol
veur begeleiding en understeuning. Dat geldt veur de schrievers van wie de
boeken in oes fonds opneumen wordt, maor ok veur aandern die het in eigen
beheer uutgeven wilt en deur het Huus van de Taol wilt laoten produceren. Ok
die kriegt professionele begeleiding. Begeleiding van schrievers gebeurt
individueel en in groepsverbaand. Het coachen van individuele schrievers is
veural an de orde bij begunnende schrievers die materiaal inlevert veur het
tiedschrift Zinnig of die een manuscript veur een boek wilt laoten beoordielen.
Daornaost is er veul tied veur overleg en um te sparren bij het redigeerproces as
een boek in veurbereiding is.

Sinds 2017 is er een spellingkemissie onder leiding van de streektaalfunctionaris
die teksten corrigeert en knelpunten en vraogen op het gebied van spelling
besprek. In 2022 is de kemissie oetbreid met de redacteur en oetgever van Het
Drentse Boek. Met zien allen is der in 2022 hard warkt an een
schrievershandleiding en an auteursrichtlienen. Die gaow in 2023 verspreiden
under de schrievers en zichtbaar maken op oeze website.

Bieden van een platférm veur schrievers van Drentstalige literatuur: proza,
poézie, liedteksten etc. Begeleiding (ankomende) schrievers, promotie- en
presentatie-activiteiten).

Uutgeven van Roet en Zinnig.

De Zinnig is der vanof 2017. Het blad komp ien maol in de twee maonden uut en
verschient dus zes maol in 't jaor. Het tiedschrift gef niet allent een podium an
bestaonde en bekende Drentse schrievers en dichters, het leegdrompelige blad is
der juust ok veur bedoeld um neie schrievers een kaans te geven. Zinnig wil een
grotere, aandere groep lezers boeien deur eigentiedse interviews, columns,
recepten, strips en puzzels. In 2022 is de jonge columniste Jessica Bonnema met
schrieven veur de Zinnig begonnen. Zinnig hef een oplage van 2000 stuks.

We wilt het blad geern verbetern. Hierveur hew een social media campagne
opzet um meensen die de Zinnig nog niet kent te bereiken. Dizze méensen hew

een jaorabonnement geven, met as eis, dat ze de vraogenliesten die we ze sturen
gaot, ok invuld. Zu'n 40 neie metkiekers hef de social media campagne opleverd.
De risseltaoten wordt in 2023 dudelk.

Het Drents Letterkundig Tiedschrift Roet komp elk jaor vier maol uut en hef zu’n
250 abonnees. Der is genog kopij, daorvan is de helft Drents en de helft
Nederlandstalig. In november is het jaorlijkse Roetcafé niet deurgaon, umreden
dat der te weinig anmelding was.

De z6lfstandige redactie wil Roet in de toekomst verbreden deur meer
Nedersaksische literatuur op te nemen. Oeteindelk wilt ze Roet umzetten naor
een Nedersaksisch letterkundig tiedschrift. Daor is in 2021 een eerste stap met
zet, deur een Thema-Roet Grunnegs en een thema-Roet Overiessel te uut te
brengen. Dit is in 2022 deurzet met een themanummer Achterhoeks.

Organiseren van Taal an Taofel

Taal an Taofel is een literaire en muzikaole morgen met meziek en warm eten. In
febrewari 2022 mus Taal an Taofel ofblazen worden deur de coronamaatregeln.
In meert much het in Noord-Slien en Dwingel wel deurgaon.

In oktober 2022 hef de warkgroep Taal an Taofel de draad weer oppakt en bint
der nog vier literaire morgens in Dwingel en Noord-Slien holden.

Zomerzinnen

Het literaire festival Zomerzinnen bestiet as festival niet meer. Wel is
Zomerzinnen underdiel van Festivalderaa in Schipborg. Deur de veul kleinere
opzet was der gien stee veur de Drentse schrieverij dit jaor. Der is overleg met de
organisatie, zodaw in 2023 wel een plek veur oeze schrievers kriegt.

Premotie tiedens markten en zulks

Een belangrieke stee um het Dreents an de man te brengen bint de markten in
Drenthe. En dan veural de grote jaarmarkten, zoas de Liefair in Lievern. Gelukkig
kunnen een koppel markten dit jaor gewoon deurgaon. Oeze vrijwilligers hebt
zuch oet de naad warkt um alle markten te bemensen.

Dit jaor was de eerste entresol midden in warenhoes Vanderveen in Assen zes
maond lang een bijkantoor van het Huus van de Taol in Beilen. Oeze vrijwilligers
waren alle wonsdaogen en zaoterdaogen daor anwezend. Ze hebt op een
leegdrempelige menier heul veul organiseerd um het Drents an te fietern. Dat
gung van een muzikaole middag en lezings, tot een kookworkshop met Roelof
Keen en moesies tieken met de tiekenaor van Fransje Piepelaar.

30



Jaorverslag 2022 — Huus van de Taol

6. Op de plaanken

[Wat hew in 2022 daon op het gebied van meziek en teniel? }

Deur de coronamaatregels in de winter hew niet veul organiseren kunt. Het
ienakterfestival Kért&Goed kun in meert niet deurgaon, umreden dat de
tenielgroepen in december en jannewari niet hebt kunnen rippeteren. Een
alternatief um in de zummer een ienaktertournee langs de openluchttheaters te
doen, is ok niet van de grond kommen.

Het Huus van de Taol hef metwarkt an het corrigeren van Drentse liedteksten
veur undermeer de neie CD van Harold Habing en liedteksten van Kees Hendriks
veur het Dreents Liedtiesfestival.

Waw wal altied doet, is bij boekprissentaties, Taal an Taofel en evenementen een
podium bieden an een Dreentstaolige (of een aandere variant van het
Nedersaksisch) artiest. Zo hew in 2022 de volgende artiesten zien en heurd: Auke
Martin Korthuis, Martijje, Andries Middelbos, Geert Jan Brader, Bert Kling, Fries
Wolma, John en Nienke Havinga, Harold Habing, Leon Moorman en Rick Hilberts.

7. Underwies

Onze insteek wat het underwies angiet, is daw vraoggestuurd willen warken.
Concreet betiekent dat daw onze streektaoleducatieve producten vanof nou
goed ofstemmen willen op de wéensen die aw vanuut het underwies zolf
metkriegen. In 2022 is dat ok grotendiels zo gaon: schoelen en aandere
educatieve instellingen hebben weet van ons bestaon en weten ons te vinden
met heur vraogen en ideeén. Dat hef dit jaor meerdere projecten opleverd.

Vraoggestuurde ontwikkeling van streektaoleducatieve preducten

[Wat gebeurde der in 2022 op het gebied van underwies? 1

Cursuswark veur groten

In 2022 bint de volgende cursussen egeven:
e Dieper deur Drenthe in Dwingel
e Spellingcursus in Beilen

e Drenthecursus in Runerwold

e Moi-cursus in Witteveen

Ok zul der nog een Drenthecursus in Hollanscheveld begunnen, mar deur ziekte
van de docenten kun die niet in 2022 starten.

De neie Dieper-deur-Drenthecursus is nou in 2 varianten klaor en ok
uutprobeerd. Deur de cursus van 9 naor 6 lessen terug te brengen wordt dizze
antrekkelijker um te volgen en te geven.

In naovolging van de Dieper-deur-Drenthecursus wordt in 2023 de Drenthecursus
reviseerd.

In 2022 is dudelijk worden dat de groep docenten Drents veur het cursuswark
uutdunt. De leste docentencursus was in 2013-2014, de docenten die der nou
nog bint warkt vol vuur deur, mar der is ok sprake van ofzeggings, waordeur het
lastig wordt um in alle delen van de provincie cursussen an te bieden. In 2023
buugt Renate en Arja zit over het vormgeven van een neie docentencursus en
hoe aw in de toekomst provinciebreed cursussen anbieden kunt.

Veurschoelse educatie

Léste jaor is de samenwarking met underwieskoepel Kits Primair, actief in het
basisunderwies én kinderopvang in de gemiente Midden-Drenthe, anwakkerd. In
de meivekaansie vulden zij de kinderopvang in de meivakaansie in an de haand
van een thema. Dit jaor was het thema ‘Drenthe’. Dé kaans, dus, um de
samenwarking met het Huus van de Taol in te zetten. Daorum hew de leskist
Speulenderwies Drents dizze week inzet bij de kinderopvang. Daornaost binnen
der metwarkers en een vrijwilliger anwezig west op twee van de opvanglocaties.
Die hebben een Dreentstaolige (educatieve) activiteit verzorgd.

Basisunderwies

Ok in het primair underwies hef de ontwikkeling dit jaor niet stillegen.

o Tweemaol is der een ankondiging naor de basisschoelen gaon over het
verschienen van de Wiesneus.

o Alle schoelen hebben de lesbrief bij de Wiesneus kregen, met daorin
lesideeén die ansluten bij het materiaal van het tiedschrift en de website

o De website Wiesneus.nl hef der weer een nei thema bij ekregen

o De situatie rond corona was in meert nog onzeker. Niet alle schoelen
wolden méensen van butenof de klas in en ok niet veur alle veurlezers
vuulde het vertrouwd de schoelen weer in te gaon. Daorum hew dit jaor
maotwark anbeuden. In overleg met de streektaolambassadeurs is dus op
sommige schoelen wel veurlezen, maor op aandern ok niet. Daorum hew
neie veurleesfilmpies van de neie materialen op de Wiesneus beschikbaar
steld en dit under de andacht bracht van leerkrachten in de lesbrief.

o Dit jaor hef de hierboven al genuumde underwieskoepel Kits Primair de
samenwarking met ons opzdcht um te warken an een streektaolige
invulling van het erfgoedthema binnen heur Lifestyle-programma. In de
loop van de jaoren warken we an de invulling van drie lessen Dreents per
leerjaor, van groep 3 t/m groep 8. Zo bouwen de leerlingen alle jaoren
heur kennis van het Dréents een beetie op. De eerste pilotles veur groep
3 hef plaotsvunden op basisschoel ‘t Hieker nust en weur met
enthousiasme ontvangen. Het hef de leerlingen actief met het Dréents an
de gang kregen: zunder muite zungen de kinder een Dreentstaolig lied
over de dieren van de boerderij en wussen allerlei Dreentse dierennamen
op te numen.

Wieder wordt het Huus van de Taol ok deur de streektaolvrijwilligers in alle
dielen van de previncie under de andacht bracht. Organisaties lieken weet te
hebben van ons bestaon en weten ons ok te vinden as ze een streektaolproject
angaon willen. Mekaar helpen en verstarken stiet daorbij centraal.

Naost onze eigen website www.wiesneus.nl, biw der wies met dat NHL Stenden
met het digitaole platform Digitaol ok warkt an de verneiing van het digitaol
Dreents underwies. Under de kop ‘Hoger beroepsunderwies’ gaow hierop in.

In 2022 hew net as in het jaor derveur 30.000 exemplaren van de Wiesneus
drukken laoten. Gewoonlijk zul het zo weden, dat allent de leerlingen waor een
veurlezer in de klas kwam een exemplaar kregen. Umreden daw de veurleesactie
nog niet as vanolds doen kunden, kregen alle leerlingen van een schoel een

exemplaar. Zo hebben ok dit jaor nog meer kinder as normaal het Dreents
kunnen ervaoren. De reactie was dan ok “Dan blef der in elk nog iets zoas het
altied was”, was de reactie. Een mooi compliment!

Ok buten Drenthe wordt de Wiesneus nog aal positief ontvangen. Met alle
varianten bij mekaar is de Wiesneus in 2021 bij 59.000 kinder op taofel kommen.
Ok de lesbrief is dit jaor mandielig; dizze is zo opsteld, dat e bij alle varianten
past.

Veurtgezet underwies

Leerlingen met een vraog over het Dréents of streektaol — bijveurbeeld veur een
profielwarkstuk — wussen ons te vinden. Zo ok in 2022 — bij zu’n vraog worden de
leerlingen uutneudigd veur een gesprek zodaw ze zo goed meugelijk helpen
kunnen bij heur informatievraog of ze in contact kunnen brengen met de juuste
meensen.

Dit jaor hew leerlingen in het léste jaor van heur VWO op weg holpen met
informatie over het Dreéents die ze neudig waren veur heur profielwarkstuk, nao
een persoonlijk gesprek.

Dit jaor hef streektaolfunctionaris Arja Olthof een pilot ‘Dréents in het VO’ dreid
op het Roelof van Echtencollege in Hoogeveen. De vraog naor een module
Dreents binnen het kader van talentontwikkeling hef een tied stilstaon vanwege
corona. Dizze vraog kwam vanuut de leerlingen z6lf; ze wolden beter Dreents
praoten met heur olders. Dit veurjaor was de weg vrij um het plan deur te zetten.
Vief Dreentse lessen hebben de leerlingen had. len les daorvan is overneumen
deur een vervangend docent vanuut de schoel z6lf. Van alle kaanten waren de
reacties positief; de leerlingen hebben der een positiever gevuul over heur eigen
taol an overholden.

Middelbaar beroepsunderwies

Der binnen in 2022 gien gastlessen op het MBO verzérgd.

Hoger beroepsunderwies

Ok 2022 was der spraoke van samenwarking tussen NHL Stenden Hogeschool en
het Huus van de Taol. Wij binnen der wies met dat dat het Dreents een vaste stee
hef in het curriculum van de pabo Emmen. In 2022 hebben studenten binnen de
module Taal & Identiteit weer meerdere colleges Dreents kregen, die is ofsleuten
met een opdracht die nei lesmateriaal veur het Huus van de Taol opleverd hef.

Nei dit jaor was een herneide samenwarking met de pabo van NHL Stenden in
Assen. Op eigen initiatief hef een groep studenten het Huus van de Taol vunden
en vraogd um een opdracht binnen de module Taal & Identiteit. Ok dit hef nei
lesmateriaal opleverd veur het basisunderwies.

Daornaost is der een nei type les toevoegd an ons anbod. Veur PABO1 studenten
in Assen is een les (streek)taolpsychologie geven, richt op het kritisch
naodéenken over de eigen taolholding en met concrete handvaten en
benaderingen um te handeln naor de neie inzichten. Dizze actieve les is deur de
groep studenten positief ontvangen en hef heur holding ten opzichte van de
streektaol positief veraanderd. Dizze les en de bijbeheurende materialen
muchten wij overnemen van onze Friese collega’s van de Aflik, die dizze met
Europese partners ontwikkeld hef veur het Erasmus+-project LISTEN. In 2023 biw
van plan um meer van dizze lessen te geven.

Ok wordt der warkt an nei lesmateriaal op basis van de CLIL benaodering
(Content and Language Integrated Learning) in samenwarking met het lectoraat
Meertaligheid & Geletterdheid van NHL Stenden. Het lectoraat hef eerder al het
Europees Talenlabel van 2021 wunnen, met het project Digi+: een lesmethode
veur 8 tot 10-jaorigen um Duutse en Nederlaandse taolvaordigheid an beide
kaanten van de grup te verbetern. Naor het format van Digi+ hef het lectoraat
het initiatief neumen veur Digitaol — um de Dreentse taolvaordigheid te
verbetern terwijl leerlingen bezig binnen met inholdelijk leren over thema’s. Het
lectoraat hef veur het taolig aspect de samenwarking met het Huus van de Taol
opzocht. Het lanceren van het eerste thema ‘Graon’ stiet op de planning veur
2023.

Wetenschappelijk underwies

Dit jaor kwam vanuut het wetenschappelijk underwies de vraog um een gastles
te verzorgen. Bij de studie Minorities & Multilingualism — waor vanzolf veul
andacht veur minderheidstaolen is — much het Huus van de Taol de ‘casus’ van
het Dréents prissenteren.

Lesgevers

We hebben een mooie verzameling lesmateriaal hebben die alle jaoren weer
verneid en uutbreid wordt. Dit wiw ok delen met leerkrachten, coaches,
begeleiders en elkenien die veur de stiet. Ons doel is herkenbaar te weden as een
organisatie waor aj understeuning vinden kunnen op het gebied van underwies,
zoas lesmateriaal, begeleiding bij lesgeven in de streektaol en hulp bij het
opzetten van een underwiesproject.

Beide streektaolfunctionarissen hebben zitting in het sectiebestuur van Levende
Talen Nedersaksisch, een vertegenwoordiger van lesgevers in levende taolen. Het
bestuur wordt veurzeten deur streektaolfunctionaris Arja Olthof, met Amber
Tieck as vice-veurzitter. Met de aandere bestuursleden, die ok binding hebben
met het underwieswarkveld en de Nedersaksische streektaol, wordt warkt an
meer zichtbaarheid veur het Nedersaksisch in het underwies. Zo wordt der warkt
an een website waorop bestaond lesmateriaal uut alle varianten overzichtelijk
beschikbaar wordt veur docenten. Ok waren meerdere bestuursleden te gast bij
bekende podcast ‘De Nedersaksen’ um Nedersaksisch underwies nog meer an te
fietern. Dit is positief ontvangen deur lusteraars van de podcast.

HEKSEN EN BLAUWVARVEN

Dit jaor biw begund met de uutvoering van het project Heksen en Blauwvarven.
Nao het opstellen van een ambitieus projectplan in samenwarking met het
Drents Archief, hebben we besleuten de eerste fase van het project — namelijk
taolig underzuuk — in eigen beheer te holden. Nao het ofronden van dizze eerste
fase giet het verzamelde materiaol naor Karin Hovenkamp, educatief metwarker
bij het Drents Archief. Dan wordt der een underwiesproduct maakt veur kinder in
de leeftied van 10-14 jaor.

8. Wetenschap

[Wat hew in 2022 daon op het gebied van wetenschap? }

Net as in veurgaonde jaoren binnen in 2022 twintig neie woorden an de
Digitaolkaorten toevoegd. Intussen binnen der al umdebij 370 woorden waorvan
aj de verschillen in uutspraok deur de previncie zien kunnen.

Daorbij is dit jaor het underzuuksdeel van project Heksen en Blauwvarven
[6sdaon. Met project Heksen en Blauwvarven willen het Huus van de Taol en het
Drents Archief Dréentse woorden en uutdrukkingen vanneis op batterij brengen
en nei leven inblaozen. Het giet hierbij um woorden die nog prima gebruukt
worden kunnen. Zoas seins veur soms, scheuveln veur schaatsen (en niet het
vernederlandste schaotsen), iene half staon veur steunen.

Um dizze doelstelling waor te maken, moew idioom verzameln. Daorum hebben
we een groep vrijwilligers vraogd um ons te helpen op drie menieren dizze
idioom te verzameln:

1. Vraogenliesten
lederien die woorden of uutdrukkingen inleveren wil, kan dat doen via
een online vraogenliest.

2. Bronnenunderzuuk
Vrijwilligers spitten per letter het Woordenboek van de Drentse Dialecten
van Geert Kocks en het Woordenboek van het Dwingels van Reinder Smit.
Daornaost worden I6sse publicaties intern gebruukt um nog meer
materiaal te vinden.

3. Interviews
Umdat gespreuken taol ok van onschatbare weerde is, is der een groep
vrijwilligers die zolf de boer op giet um Drenten te interviewen die heur
variant van het Dreents machtig binnen. We z6rgen daw der
audiobestaanden bij kriegen, zodaw die gebruken kunnen veur een
eventuele databank.

In 2023 verwachten we de eerste risseltaoten te kunnen delen met het Drents
Archief en hopen we de underwiespilot van de grond te kriegen. Ok wiw in 2023
een naoslagwark ontwikkeln op basis van de risseltaten van de underzuuksfase.

Tot slot

Normaal schrief ie in een jaorverslag een veurwoord over een terugblik. Maor het
was gien normaal jaor, het jaor 2022. Daorum ok gien veurwoord van mien kaant
uut naam van het bestuur, maor een naowoord. Een naowoord met een blik over
de scholder naor een jaor waorin we samen met metwarkers, vrijwilligers en tal

van lokale activiteiten het 15-jaorig bestaon van het Huus van de Taol vierd hebt.

Het was een jaor waorin de corona-maatregeln stuk veur stuk uut beeld
verdwenen en we met mekaar weer ‘normaal’ functioneren gaon kunden. Een
jaor ok waorin we een belangrieke stappen veurbereid hebt um de ankommen
jaoren een heldere koers te kunnen varen. Naodrukkelijk hew een bijdraoge
vraogd van de Dréentse samenleving. En kregen. We hebt ervaren dat er zoveul
ambities bint, daw keuzes maken gaon moet. We wilt veul, maor kunt niet alles.

We ziet dat de belangstelling veur de streektaol volop leeft. En dat het Huus van
de Taol der toe do6t as streektaolorganisatie. Van veurleesmérgen tot en met
hulplien veur makers van TV-reclames toe. Ok in de verkiezingsprogramma’s van
veul politieke partijen ziew dat terug. En nou wiw geern zien waor dat nao 15
meert 2023 toe leidt.

In 2022 hef het Huus van de Taol met elkenien die der an metwarkt hef, een
stevige basis legd veur de ankommen 5 jaor.

En zo wordt een terugblik, een naoschrift, toch weer een soort veuruutblik, een
anzet veur een veurwoord veur 2023.

Roel Barkhof
Veurzitter

